
Агенцијата за заштита на правото на слободен пристап до информациите од јавен карактер согласно член 109 став 4 и 5 од Законот за општата управна постапка („Службен весник на Република Македонија“ бр. 124/2015), а врз основа на член 27 и член 34 став (1) од Законот за слободен пристап до информации од јавен карактер („Службен весник на Република Северна Македонија“ бр. 101/2019) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр. 60/20), постапувајќи по Жалбата изјавена од М.М., поднесена против Решение на Министерството за односи меѓу заедниците, по предметот Барање за пристап до информации од јавен карактер, на 21.10.2025 година го донесе следното
Р Е Ш Е Н И Е

1.Жалбата изјавени од М.М., поднесена против Решението на Министерството за односи меѓу заедниците бр.09-1450/2 од 07.10.2025 година, заведена во Агенцијата под бр.08-515 на 13.10.2025 година, по предметот Барање за пристап до информации од јавен карактер, СЕ ОДБИВА како неоснована.
2.Решението на Имателот на информации бр.09-1450/2 од 07.10.2025 година се потврдува. 

О Б Р А З Л О Ж Е Н И Е

М.М., како што е наведено во Жалбата, на 03.09.2025 година поднел Барање за пристап до информации од јавен карактер до Министерството за односи меѓу заедниците, со кое побарал по пошта да му биде  доставен препис од одговори на следните прашања: 
„-Во кој пропис е имплементиран мерит системот кој содржи јасни индикатори за вработување.
-Во кој законски пропис е имплементирана одредбата од чл.8 алинеја 2 од Уставот на Република с. Македонија кој предвидува соодветна и правична застапеност на граѓаните кои припаѓаат на сите заедници во органите на државната власт и другите јавни институции на сите нивоа“.
Имателот на информации не одговорил во законски предвидениот рок, по што Барателот на 01.10.2025 година поднел Жалба до Агенцијата, заведена под бр.08-515.
Агенцијата со електронски допис бр. 08-515 од 01.10.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
На 07.10.2025 година Имателот на информации достави електронски допис заведен под бр.08-515, со кој ја извести Агенцијата дека „...по Барањето од барателот М.М. со архивски број 09-1450/1 од 04.09.2025 година е постапено. Одговорот на Барањето е испратен по пошта...“. Во прилог на дописот е доставен и наведениот Одговор, даден во прилог на Решение бр.09-1450/2 од 07.10.2025 година, кој содржи 10 страници со цитирани членови од законски прописи во кои е имплементирана одредбата од член 8 алинеја 2 од Уставот на Република Северна Македонија. 
Незадоволен од добиеното Решение, Барателот на информации на 13.10.2025 година до Агенцијата поднел Жалба, заведена под бр.08-515. Во неа Барателот наведува: „...сум задоволен од одговорот на бараната информација само во делот...Во кој законски пропис е имплементирана одредбата од чл.8 алинеја 2 од Уставот...предлагам имателот да се задолжи да ја добијам бараната информација...Во кој пропис е имплементиран мерит системот кој содржи јасни индикатори за вработување...“.
Агенцијата со електронски допис бр. 08-515 од 13.10.2025 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
На 17.10.2025 година Имателот на информации до Агенцијата достави Одговор на жалба бр.09-1450/4 од 17.10.2025 година, во кој наведува дека „...Согласно Законот за организација и работа на органите на државната управа Министерството за односи меѓу заедниците е надлежно за прашања поврзани со примена и унапредување на начелото за соодветна и правична застапеност. Министерството не е надлежно да креира или директно спроведува прописи што го уредуваат мерит системот и критериумите за вработување во јавниот сектор...барателот...потребно е да се обрати до друг надлежен орган...“. 
Агенцијата за заштита на правото на слободен пристап до информациите од јавен карактер, согласно одредбите од Законот за слободен пристап до информации од јавен карактер, ги разгледа Жалбата изјавена од Барателот на информацијата и останатите расположливи списи по предметот, при што Жалбата ја одби како неоснована, а обжаленото Решение на Имателот на информации бр.09-1450/2 од 07.10.2025 година го потврди,  поради следното:
Агенцијата констатира дека во конкрениот случај Имателот на информации, во постапка согласно одредбите на Законот за слободен пристап до информации од јавен карактер, согласно член 20 од истиот Закон донел Решение со кое го уважил Барањето и се потрудил на Барателот да му достави одговори кои произлегуваат од неговите надлежности.
Агенцијата му укажува на Барателот на информации дека, согласно член 3 став 1 алинеа 2 од Законот за слободен пристап до информации од јавен карактер  „информација од јавен карактер е информација во која било форма што ја создал или со која располага имателот на информацијата согласно со неговите надлежности“. Поради тоа Имателот на информации не е должен да одговара на прашања насловени како  Барање за слободен пристап до информации од јавен карактер, односно да создава нови информации за да го задоволи Барателот во однос на неговото поднесено Барање. 
Во конкретниот случај, Имателот на информации доставил одговор согласно своите надлежности, односно на Барателот му ги доставил информаците со кои располага, а бидејќи Барателот со остатокот од неговите прашања наведени во Барањето  бара создавање на нови информации, Имателот не бил должен истите да ги создава согласно Законот за слободен пристап до информации од јавен карактер.
Согласно погоре наведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.

Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

									Директор,
	                                                                                               Пламенка Бојчева

